R E L A C I O N

PËR

PROJEKTLIGJIN

  “PËR DISA SHTESA DHE NDRYSHIME NË LIGJIN Nr. 10 006, DATË 23.10.2008 “PËR MBROJTJEN E FAUNËS SË EGËR”, TË NDRYSHUAR”
I.     QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektligji “Për disa shtesa dhe ndryshime në ligjin nr. 10006, datë 23.10.2008 “Për mbrojtjen e faunës së egër”, të ndryshuar” ka si qëllim që të bëjë disa ndryshime e plotësime në ligjin aktual të sipërcituar të faunës së egër nr. 10006/2008, të ndryshuar, në mënyrë që të adresohen ndryshimet e ndodhura si pasojë e ndryshimit të organeve inspektuese organeve mbrojtese dhe kontrolluese, si dhe të reflektohet avancimi me transpozimin e dy direktivave të fushës së mbrojtjes së natyrës, Direktivës “Për Ruajtjen e Shpëndëvë të Egër” nr. 2009/147/EC të Bashkimit Evropian dhe dhe Direktivën 1999/22/KE "Për mbajtjen e kafshëve të egra në kopshtet zoologjike".
Në veçanti, projektligji synon rritjen e nivelit të mbrojtjes së specieve të faunës së egër dhe ruajtjen e habitateve të tyre natyrore, duke siguruar një qasje më gjithëpërfshirëse dhe të qëndrueshme në menaxhimin e tyre.

Projektligji parashikon gjithashtu përmirësimin e sistemit të licencimit dhe forcimin e kontrollit mbi kopshtet zoologjike dhe subjektet që mbajnë faunë të egër në robëri, me qëllim garantimin e respektimit të standardeve të mirëqenies së kafshëve dhe kushteve të sigurisë. Në të njëjtën kohë, synohet rritja e efektivitetit të masave administrative dhe sanksioneve për shkeljet e dispozitave ligjore, duke forcuar mekanizmat e parandalimit dhe ndëshkimit të shkeljeve në këtë fushë.

Gjithashtu, projektligji synon përmirësimin e koordinimit ndërinstitucional në zbatimin e legjislacionit për mbrojtjen e faunës së egër, me qëllim rritjen e efikasitetit të monitorimit, inspektimit dhe zbatimit të masave ligjore në praktikë.
II.     VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektligji “Për disa shtesa dhe ndryshime në ligjin nr. 10006, datë 23.10.2008 “Për mbrojtjen e faunës së egër”, të ndryshuar” është në përputhje me Programin Politik të Këshillit të Ministrave në fushën e mjedisit, duke mbështetur forcimin e mbrojtjes së biodiversitetit, përmirësimin e menaxhimit të faunës së egër dhe rritjen e efektivitetit të zbatimit të legjislacionit mjedisor.

Ai është gjithashtu në përputhje me Programin Analitik të Akteve të vitit 2026 dhe kontribuon në procesin e përafrimit të legjislacionit kombëtar me standardet evropiane në fushën e mbrojtjes së natyrës. Në të njëjtën kohë, projektligji mbështet objektivat e dokumenteve strategjike kombëtare për ruajtjen e biodiversitetit dhe zhvillimin e qëndrueshëm të burimeve natyrore.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Projektligji “Për disa shtesa dhe ndryshime në ligjin nr. 10006, datë 23.10.2008 “Për mbrojtjen e faunës së egër”, të ndryshuar”, rrit shkallën e përafrimit me Direktivën 2009/147/KE "Për ruajtjen e shpendëve të egër"; dhe Direktiva 1999/22/KE "Për mbajtjen e kafshëve të egra në kopshtet zoologjike. 

Drafti i projektligjit u hartua me asistencën e projektit të UNDP “EU for Nature”, draft i cili do të shqyrtohet dhe diskutohet me OJF dhe ekspertë të fushës së mbrojtjes së natyrës.  Draft Ligji do të publikohet në faqen e konsultimit publik. 
Nëpërmjet ligjit nr. 10006, datë 23.10.2008 “Për mbrojtjen e faunës së egër”, të ndryshuar, po vijon transpozimi e dy direktivave të sipërcituara. Ndryshimet dhe plotësimet që po paraqiten tani, do të bëjnë të mundur që të kemi një kuadër dhe më të plotë që do sigurojë konservimin, mbrojtjen, menaxhimin dhe kontrollin e faunës së egër në vendin tonë dhe të mbajtjes së kafshëve në kopshte zoologjike.

Nga ana tjetër, projektligji do të kontribuojë në përmbushjen e masave në zbatim të “Planit Kombëtar për Integrimin Evropian (PKIE)”, në të cilin ky projektligj është parashikuar për vitin 2026, për përafrimin e legjislacionit shqiptar me atë të BE-së, dhe në përmbushjën e detyrimit për zbatimin e Konventave ndërkombëtare në të cilat Republika e Shqipërisë është Palë.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është në përputhje me Kushtetutën e Republikës së Shqipërisë dhe me kuadrin ligjor vendas në fushën e mbrojtjes së natyrës dhe faunës së egër. Dispozitat e tij respektojnë parimet kushtetuese të mbrojtjes së mjedisit, zhvillimit të qëndrueshëm dhe përgjegjësisë institucionale në administrimin e burimeve natyrore.

Gjithashtu, projektligji është në harmoni me legjislacionin ekzistues në fuqi dhe synon forcimin e mëtejshëm të kuadrit rregullator në këtë fushë, duke siguruar zbatim më efektiv të dispozitave ligjore për mbrojtjen e faunës së egër dhe habitateve të saj.

Nëpërmjet këtij akti synohet gjithashtu përafrimi më i plotë i legjislacionit kombëtar me standardet dhe kërkesat përkatëse të Bashkimit Evropian në fushën e mbrojtjes së natyrës, veçanërisht në lidhje me mbrojtjen e shpendëve të egër dhe rregullimin e funksionimit të kopshteve zoologjike.
V.     VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Rregullat e përgjithshme të legjislacionit të BE-së që lidhen me mbrojtjen e faunës së egër janë transpozuar tashmë në një masë mbi 95% dhe janë përfshirë në legjislacionin tonë për natyrën dhe biodiversitetin.

Projektligji synon transpozimin e pjesshëm të detyrimeve që rrjedhin nga Direktiva 2009/147/KE "Për ruajtjen e shpendëve të egër"; dhe Direktiva 1999/22/KE "Për mbajtjen e kafshëve të egra në kopshtet zoologjike".
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Nëpërmjet të këtij projektligji janë parashikuar ndërhyrje për shtesa e ndryshime në 11 nene të ligjit ekzistues nr. 10006/2008 “Për mbrojtjen e faunës së egër” të ndryshuar.
Në nenin 1 përcaktohet përkufizimi i “kopshtit zoologjik”, duke saktësuar elementët përbërës të tij, përfshirë natyrën e përhershme të strukturës dhe funksionin e ekspozimit publik të kafshëve të egra. Ky ndryshim synon qartësimin e konceptit ligjor dhe shmangien e interpretimeve të ndryshme në praktikë.
Në nenin 2 parashikohet shtimi i një pike të re në nenin 5, duke synuar forcimin e parimit të ruajtjes së statusit të konservimit të shpendëve të egër. Në këtë kuadër, fjalia hyrëse e nenit numërtohet si pikë 1, ndërsa pas saj shtohet pika 2 me këtë përmbajtje: “Zbatimi i masave të marra në përputhje me këtë ligj nuk duhet të çojë në përkeqësimin e gjendjes aktuale sa i përket statusit të ruajtjes së llojeve të shpendëve të egër.” Kjo dispozitë synon të garantojë që masat zbatuese të mos cenojnë nivelin ekzistues të mbrojtjes së këtyre specieve.
Në nenin 3 parashikohet shtimi i dy pikave të reja në nenin 11, pas pikës 3, me qëllim forcimin e rregullave për introduktimin e llojeve të shpendëve jo autoktone. Në këtë kuadër, shtohet pika 4, sipas së cilës, në rastet e kërkesave për introduktimin e llojeve të shpendëve që nuk rriten natyrshëm në gjendje të egër në territorin e Republikës së Shqipërisë, ministri miraton lejen vetëm pas kryerjes së procedurës së konsultimit me Komisionin Evropian, me qëllim garantimin që ky introduktim nuk dëmton florën dhe faunën vendase. Gjithashtu, shtohet pika 5, e cila përcakton se procedurat e vlerësimit për introduktimin e llojeve të huaja kryhen në përputhje me kërkesat e nenit 32 të ligjit nr. 9587, datë 20.7.2006 “Për mbrojtjen e biodiversitetit”, të ndryshuar.
Në nenin 4 sugjerohet të ndryshohet dhe plotësohet neni 13 i ligjit, duke përcaktuar më qartë kushtet dhe rastet kur mund të autorizohen përjashtime nga masat e mbrojtjes së shpendëve, në përputhje me kërkesat e Direktivës së BE-së. Gjithashtu, përcaktohen elementet që duhet të përmbajë akti nënligjor për zbatimin e këtyre përjashtimeve, si dhe vendoset detyrimi për raportim vjetor pranë Komisionit Evropian. Për më tepër, rregullohet procedura për autorizimin e tregtimit të llojeve të caktuara të shpendëve pas konsultimit me Komisionin Evropian, duke garantuar që ky tregtim të mos cenojë popullatat e tyre në natyrë.
Në nenin 5 përmirësohet kuadri ligjor për shpalljen dhe menaxhimin e Zonave Veçanërisht të Mbrojtura për shpendët, duke përcaktuar kritere më të qarta për identifikimin e tyre dhe duke forcuar masat e ruajtjes së habitateve dhe të llojeve përkatëse. Po ashtu, parashikohen masa specifike për shpendët shtegtarë, me vëmendje të veçantë ndaj zonave të shumimit, ndërrimit të pendëve, dimërimit dhe ndalesave përgjatë rrugëve të migrimit, si dhe për ligatinat me rëndësi të veçantë, përfshirë ligatinat me rëndësi ndërkombëtare. Gjithashtu, forcohen mekanizmat e bashkëpunimit dhe shkëmbimit të informacionit me Komisionin Evropian, me qëllim garantimin e një rrjeti koherent dhe efektiv të zonave të mbrojtura për shpendët.
Në nenin 6 parashikohet ndryshimi i pikës 2 të nenit 16, duke përcaktuar se organizimi dhe funksionimi i qendrave të shpëtimit, të cilat krijohen nga persona fizikë ose juridikë, miratohet me urdhër të ministrit përgjegjës.
Në nenin 7 riformulohet neni 26, duke përcaktuar rregullat për koleksionet zoologjike dhe kopshtet zoologjike, si dhe kushtet për krijimin dhe funksionimin e tyre. Parashikohet se veprimtaria e kopshtit zoologjik lejohet vetëm pas pajisjes me autorizim, ndërsa zooparqet dhe oqeanariumet i nënshtrohen të njëjtit regjim. Përcaktohen kushtet që duhet të plotësojnë subjektet, organi kompetent për dhënien dhe kontrollin e autorizimit, si dhe rastet e pezullimit ose shfuqizimit të tij. Gjithashtu, parashikohet inspektimi nga organet përkatëse dhe detyrimi i ministrit për miratimin e rregullave të detajuara për funksionimin dhe mbikëqyrjen e këtyre veprimtarive.
Në nenin 8 ndryshohet pika 2 e nenit 40, duke përcaktuar se organet e kontrollit të qeverisjes vendore ngarkohen me kontrollin e mbrojtjes së faunës së egër brenda vijës së verdhë të vendbanimeve dhe në habitatet apo mjediset në pronësi ose përdorim të bashkive, si dhe me inspektimin e kopshteve zoologjike të licencuara prej tyre.
Në nenin 9 forcohet regjimi i kundërvajtjeve administrative, duke parashikuar sanksione më të qarta për hapjen ose funksionimin e kopshteve zoologjike pa licencë ose në shkelje të kushteve të saj, si dhe masa plotësuese administrative si mbyllja e veprimtarisë deri në përmbushjen e kushteve ligjore.

Në nenin 10 përcaktohet baza për nxjerrjen e akteve nënligjore të nevojshme për zbatimin e ligjit, duke reflektuar ndryshimet e reja dhe duke garantuar zbatueshmërinë praktike të dispozitave të tij.

Në nenin 11 përcaktohet hyrja në fuqi e ligjit, duke vendosur një afat 15-ditor nga botimi në Fletoren Zyrtare, në përputhje me rregullat e përgjithshme të legjislacionit në fuqi.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Për zbatimin e këtij akti ngarkohen Ministria e Mjedisit dhe njësitë e qeverisjes vendore, të cilat ushtrojnë kompetencat e tyre në përputhje me legjislacionin në fuqi për mbrojtjen e natyrës, mjedisit dhe administrimin territorial.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Ky projektligj është hartuar nga ana e Ministrisë së Mjedisit, mbi bazën e mbështetjes që ka dhënë projekti EU for Nature të administruar nga UNDP. Projektligji do të dërgohet për  mendim në Ministritë e linjës përkatësisht në Ministrinë e Drejtësisë, Ministrinë Financave, Ministrisë së Ekonomisë dhe Inovacionit, Ministrisë së Bujqësisë dhe Zhvillimit Rural.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektligj nuk do të ketë efekte shtesë financiare në buxhetin e shtetit, pasi implementimi i tij nuk do të kërkojë financime shtesë.                                                 

